
Urubhangam by Bhasa

ಮಹಾಕವಿಶ್ರೀಭಾಸಪ್ರಣೀತಂಊರುಭಂಗಂ

.. ಶ್ರೀಃ..
ಶ್ರೀಗಣೇಶಾಯ ನಮಃ .
(ನಾಂದ್ಯಂತೇ ತತಃ ಪ್ರವಿಶತಿ ಸೂತ್ರಧಾರಃ)
ಸೂತ್ರಧಾರಃ –
ಭೀಷ್ಮದ್ರೋಣತಟಾಂ ಜಯದ್ರಥಜಲಾಂ ಗಾಂಧಾರರಾಜಹ್ರದಾಂ
ಕರ್ಣದ್ರೌಣಿಕೃಪೋರ್ಮಿನಕ್ರಮಕರಾಂ ದುರ್ಯೋಧನಸ್ರೋತಸಂ .

ತೀರ್ಣಃ ಶತ್ರುನದೀಂ ಶರಾಸಸಿಕತಾಂ ಯೇನ ಪ್ಲವೇನಾರ್ಜುನಃ
ಶತ್ರೂಣಾಂ ತರಣೇಷು ವಃ ಸ ಭಗವಾನಸ್ತು ಪ್ಲವಃ ಕೇಶವಃ .. 1..
ಏವಮಾರ್ಯಮಿಶ್ರಾನ್ ವಿಜ್ಞಾಪಯಾಮಿ . ಅಯೇ ಕಿನ್ನುಖಲು ಮಯಿ
ವಿಜ್ಞಾಪನವ್ಯಗ್ರೇ
ಶಬ್ದ ಇವ ಶ್ರೂಯತೇ .ಅಂಗ !ಪಶ್ಯಾಮಿ .

(ನೇಪಥ್ಯೇ)
ಏತೇ ಸ್ಮೋ ಭೋಃ !ಏತೇ ಸ್ಮಃ .
ಸೂತ್ರಧಾರಃ –ಭವತು,ವಿಜ್ಞಾತಂ .

(ಪ್ರವಿಶ್ಯ)
ಪಾರಿಪಾರ್ಶ್ವಕಃ –ಭಾವ ! ಕುತೋನುಖಲ್ವೇತೇ,
ಸ್ವರ್ಗಾರ್ಥಮಾಹವಮುಖೋದ್ಯತಗಾತ್ರಹೋಮಾ
ನಾರಾಚತೋಮರಶತೈರ್ವಿಷಮೀಕೃತಾಂಗಾಃ .
ಮತ್ತದ್ವಿಪೇಂದ್ರದಶನೋಲ್ಲಿಖಿತೈಃ ಶರೀರೈರ್
ಅನ್ಯೋನ್ಯವೀರ್ಯನಿಕಷಾಃ ಪುರುಷಾ ಭ್ರಮಂತಿ .. 2..

ಸೂತ್ರಧಾರಃ –ಮಾರಿಷ ಕಿಂ ನಾವಗಚ್ಛಸಿ . ತನಯಶತನಯಶೂನ್ಯೇ
ದುರ್ಯೋಧನಾವಶೇಷೇ ಧೃತರಾಷ್ಟ್ರಪಕ್ಷೇ,ಪಾಂಡವಜನಾರ್ದನಾವಶಿಷ್ಟೇ
ಯುಧಿಷ್ಠಿರಪಕ್ಷೇ, ರಾಜ್ಞಾಂ ಶರೀರಸಮಾಕೀರ್ಣೇ ಸಮಂತಪಂಚಕೇ,
ಏತದ್ ರಣಾಹತಗಜಾಶ್ವನರೇಂದ್ರಯೌಧಂ
ಸಂಕೀರ್ಣಲೇಖ್ಯಮಿವ ಚಿತ್ರಪಟಂ ಪ್ರವಿದ್ಧಂ .

ಯುದ್ಧೇ ವೃಕೋದರಸುಯೋಧನಯೋಃ ಪ್ರವೃತ್ತೇ

ಯೌಧಾ ನರೇಂದ್ರನಿಧನೈಕಗೃಹಂ ಪ್ರವಿಷ್ಟಾಃ .. 3..
(ನಿಷ್ಕ್ರಾಂತೌ)
ಸ್ಥಾಪನಾ .

ಽಽಽ
(ತತಃ ಪ್ರವಿಶಂತಿ ಭಟಾಸ್ತ್ರಯಃ)
ಸರ್ವೇ –ಏತೇ ಸ್ಮೋ ಭೋಃ !ಏತೇ ಸ್ಮಃ .
ಪ್ರಥಮಃ –
ವೈರಸ್ಯಾಕ್ವಥನಂ ಬಲಸ್ಯ ನಿಕಷಂ ಮಾನಪ್ರತಿಷ್ಠಾಗೃಹಂ
ಯುದ್ಧೇಷ್ವಪ್ಸರಸಾಂ ಸ್ವಯಂವರಸಭಾಂ ಶೌರ್ಯಪ್ರತಿಷ್ಠಾಂ ನೃಣಾಂ .

ರಾಜ್ಞಾಂ ಪಶ್ಚಿಮಕಾಲವೀರಶಯನಂ ಪ್ರಾಣಾಗ್ನಿಹೋಮಕ್ರತುಂ
ಸಂಪ್ರಾಪ್ತಾ ರಣಸಂಜ್ಞಮಾಶ್ರಮಪದಂ ರಾಜ್ಞಾಂ ನಭಃಸಂಕ್ರಮಂ .. 4..

ದ್ವಿತೀಯಃ –ಸಮ್ಯಗ್ ಭವಾನಾಹ .

ಉಪಲವಿಷಮಾ ನಾಗೇಂದ್ರಾಣಾಂ ಶರೀರಧರಾ ಧರಾ
ದಿಶಿ ದಿಶಿ ಕೃತಾ ಗೃಧ್ರಾವಾಸಾ ಹತಾತಿರಥಾ ರಥಾಃ .
ಅವನಿಪತಯಃ ಸ್ವರ್ಗಂ ಪ್ರಾಪ್ತಾಃ ಕ್ರಿಯಾಮರಣೇ ರಣೇ
ಪ್ರತಿಮುಖಮಿಮೇ ತತ್ತತ್ ಕೃತ್ವಾ ಚಿರಂ ನಿಹತಾಹತಾಃ .. 5..
ತೃತೀಯಃ –ಏವಮೇತತ್ .

ಕರಿವರಕರಯೂಪೋ ಬಾಣವಿನ್ಯಸ್ತದರ್ಭೋ
ಹತಗಜಚಯನೋಚ್ಚೋ ವೈರವಹ್ನಿಪ್ರದೀಪ್ತಃ .
ಧ್ವಜವಿತತವಿಮಾನಃ ಸಿಂಹನಾದೋಚ್ಚಮಂತ್ರಃ
ಪತಿತಪಶುಮನುಷ್ಯಃ ಸಂಸ್ಥಿತೋ ಯುದ್ಧಯಜ್ಞಃ .. 6..
ಪ್ರಥಮಃ –ಇದಮಪರಂ ಪಶ್ಯೇತಾಂ ಭವಂತೌ .
ಏತೇ ಪರಸ್ಪರಶರೈರ್ಹೃತಜೀವಿತಾನಾಂ
ದೇಹೈ ರಣಾಜಿರಮಹೀಂ ಸಮುಪಾಶ್ರಿತಾನಾಂ .

ಕುರ್ವಂತಿ ಚಾತ್ರ ಪಿಶಿತಾರ್ದ್ರಮುಖಾ ವಿಹಂಗಾ
ರಾಜ್ಞಾಂ ಶರೀರಶಿಥಿಲಾನಿ ವಿಭೂಷಣಾನಿ .. 7..

ದ್ವಿತೀಯಃ –
ಪ್ರಸಕ್ತನಾರಾಚನಿಪಾತಪಾತಿತಃ
ಸಮಗ್ರಯುದ್ಧೋದ್ಯತಕಲ್ಪಿತೋ ಗಜಃ .
ವಿಶೀರ್ಣವರ್ಮಾ ಸಶರಃ ಸಕಾರ್ಮುಕೋ
ನೃಪಾಯುಧಾಗಾರಮಿವಾವಸೀದತಿ .. 8..

ತೃತೀಯಃ –ಇದಮಪರಂ ಪಶ್ಯೇತಾಂ ಭವಂತೌ .

ಮಾಲ್ಯೈರ್ಧ್ವಜಾಗ್ರಪತಿತೈಃ ಕೃತಮುಂಡಮಾಲಂ
ರತ್ನೈಕಸಾಯಕವರಂ ರಥಿನಂ ವಿಪನ್ನಂ .

ಜಾಮಾತರಂ ಪ್ರವಹಣಾದಿವ ಬಂಧುನಾರ್ಯೋ
ಹೃಷ್ಟಾಃ ಶಿವಾ ರಥಮುಖಾದವತಾರಯಂತಿ .. 9..

ಸರ್ವೇ –ಅಹೋತುಖಲು
ನಿಹತಪತಿತಗಜತುರಗನರರುಧಿರಕಲಿಲಭೂಮಿಪ್ರದೇಶಸ್ಯ
ವಿಕ್ಷಿಪ್ತವರ್ಮಚರ್ಮಾತಪತ್ರಚಾಮರತೋಮರಶರಕುಂತಕವಚಕಬಂಧಾದಿಪರ್ಯಾಕುಲಸ್ಯ
ಶಕ್ತಿಪ್ರಾಸಹಾಟಕಭಿಂಡಿಪಾಲಶೂಲಮುಸಲಮುದ್ಗರವರಾಹಕರ್ಣಕಣಯಕರ್ಪಣ-

ಶಂಕುತ್ರಾಸಿಗದಾದಿಭಿರಾಯುಧೈರಾಕೀರ್ಣಸ್ಯ ಸಮಂತಪಂಚಕಸ್ಯ ಪ್ರತಿಭಯತಾ .

ಪ್ರಥಮಃ –ಇಹ ಹಿ,

ರುಧಿರಸರಿತೋ ನಿಸ್ತೀರ್ಯಂತೇ ಹತದ್ವಿಪಸಂಕ್ರಮಾ
ನೃಪತಿರಹಿತೈಃ ಸ್ರಸ್ತೈಃ ಸೂತೈರ್ವಹಂತಿ ರಥಾನ್ ಹಯಾಃ .
ಪತಿತಶಿರಸಃ ಪೂರ್ವಾಭ್ಯಾಸಾದ್ ದ್ರವಂತಿ ಕಬಂಧಕಾಃ
ಪುರುಷರಹಿತಾ ಮತ್ತಾ ನಾಗಾ ಭ್ರಮಂತಿಯತಸ್ತತಃ .. 10..
ದ್ವಿಃತೀಯಃ –ಇದಮಪರಂ ಪಶ್ಯೇತಾಂ ಭವಂತೌ .ಏತೇ,
ಗೃಧ್ರಾ ಮಧೂಕಮುಕುಲೋನ್ನತಪಿಂಗಲಾಕ್ಷಾ
ದೈತ್ಯೇಂದ್ರಕುಂಜರನತಾಂಕೂಶತೀಕ್ಷ್ಣತುಂಡಾಃ .
ಭಾಂತ್ಯಂಬರೇ ವಿತತಲಂಬವಿಕೀರ್ಣಪಕ್ಷಾ
ಮಾಂಸೈಃ ಪ್ರವಾಲರಚಿತಾ ಇವ ತಾಲವೃಂತಾಃ .. 11..
ತೃತೀಯಃ –
ಏಷಾ ನಿರಸ್ತಹಯನಾಗನರೇಂದ್ರಯೌಧಾ
ವ್ಯಕ್ತೀಕೃತಾ ದಿನಕರೋಗ್ರಕರೈಃ ಸಮಂತಾತ್ .

ನಾರಾಚಕುಂತಶರತೋಮರಖಡ್ಗಕೀರ್ಣಾ
ತಾರಾಗಣಂ ಪತಿತಮುದ್ವಹತೀವ ಭೂಮಿಃ .. 12..
ಪ್ರಥಮಃ –ಈದೃಶ್ಯಾಮಪ್ಯವಸ್ಥಾಯಾಮವಿಮುಕ್ತಶೋಭಾ ವಿರಾಜಂತೇ ಕ್ಷತ್ರಿಯಾಃ
.ಇಹ ಹಿ,

ಸತ್ರೋದ್ವರ್ತಿತನೇತ್ರಷಟ್ಪದಗಣಾ ತಾಮ್ರೋಷ್ಠಪತ್ರೋತ್ಕರಾ
ಭ್ರೂಭೇದಾಂಚಿತಕೇಸರಾ ಸ್ವಮಕುಟವ್ಯಾವಿದ್ಧಸಂವರ್ತಿಕಾ .

ವೀರ್ಯಾದಿತ್ಯವಿಬೋಧಿತಾ ರಣಮುಖೇ ನಾರಾಚನಾಲೋನ್ನತಾ
ನಿಷ್ಕಂಪಾ ಸ್ಥಲಪದ್ಮಿನೀವ ರಚಿತಾ ರಾಜ್ಞಾಮಭೀತೈರ್ಮುಖೈಃ ..13..
ದ್ವಿತೀಯಃ –ಈದೃಶಾನಾಮಪಿ ಕ್ಷತ್ರಿಯಾಣಾಂ ಮೃತ್ಯುಃ ಪ್ರಭವತಿ .ನ ಶಕ್ಯಂ
ಖಲು ವಿಷಮಸ್ಥೈಃ ಪುರುಷೈ ರಾಜಬಲಾಧಾನಂ ಕರ್ತುಂ .

ತೃತೀಯಃ – ಕಿಂ ಚ ರೇ ಪ್ರಭವತಿ ಕ್ಷತ್ರಿಯಾಣಾಮಿತಿ .

ಪ್ರಥಮಃ – ಕಃ ಸಂಶಯಃ .
ದ್ವಿತೀಯಃ –ಮಾಮಾ ಭವಾನೇವಂ .

ಸ್ಪೃಷ್ಟ್ವಾ ಖಾಂಡವಧೂಮರಂಜಿತಗುಣಂ ಸಂಶಪ್ತಕೋತ್ಸಾದನಂ
ಸ್ವರ್ಗಾಕ್ರಂದಹರಂ ನಿವಾತಕವಚಪ್ರಾಣೋಪಹಾರಂ ಧನುಃ .
ಪಾರ್ಥೇನಾದ್ಯ ಬಲಾನ್ಮಹೇಶ್ವರರಣಕ್ಷೇಪಾವಶಿಷ್ಟೈಃ ಶರೈರ್
ದರ್ಪೋತ್ಸಿಕ್ತವಶಾ ನೃಪಾ ರಣಮುಖೇ ಮೃತ್ಯೋಃ ಪ್ರತಿಗ್ರಾಹಿತಾಃ ..14..
ಸರ್ವೇ –ಅಯೇ ಶಬ್ದಃ .
ಕಿಂ ಮೇಘಾ ನಿನದಂತಿ ವಜ್ರಪತನೈಶ್ಚೂರ್ಣೀಕೃತಾಃ ಪರ್ವತಾ
ನಿರ್ಘಾತೈಸ್ತುಮುಲಸ್ವನಪ್ರತಿಭಯೈಃ ಕಿಂ ದಾರ್ಯತೇ ವಾ ಮಹೀ .
ಕಿಂ ಮುಂಚತ್ಯನಿಲಾವಧೂತಚಪಪಲಕ್ಷುಬ್ಧೋರ್ಮಿಮಾಲಾಕುಲಂ
ಶಬ್ದಂ ಮಂದರಕಂದರೋದರದರೀಃ ಸಂಹತ್ಯ ವಾ ಸಾಗರಃ ..15..
ಭವತು,ಪಶ್ಯಾಮಸ್ತಾವತ್ .

(ಸರ್ವೇ ಪರಿಕ್ರಾಮಾಂತಿ)
ಪ್ರಥಮಃ –ಅಯೇ ಏತತ್ ಖಲು ದ್ರೌಪದೀಕೇಶಧರ್ಷಣಾವಮರ್ಷಿತಸ್ಯ
ಪಾಂಡವಮಧ್ಯಮಸ್ಯ ಭೀಮಸೇನಸ್ಯ ಭ್ರಾತೃಶತವಧಕ್ರುದ್ಧಸ್ಯ
ಮಹಾರಾಜದುರ್ಯೋಧನಸ್ಯಚದ್ವೈಪಾಯನಹಲಾಯುಧಕೃಷ್ಣವಿದುರಪ್ರಮುಖಾನಾಂ
ಕುರುಯದುಕುಲದೈವತಾನಾಂ ಪ್ರತ್ಯಕ್ಷಂ ಪ್ರವೃತ್ತಂ ಗದಾಯುದ್ಧಂ .

ದ್ವಿತೀಯಃ –
ಭೀಮಸ್ಯೋರಸಿ ತಪ್ತಕಾಂಚನಶಿಲಾಪೀನೇ ಪ್ರತಿಸ್ಫಾಲಿತೇ
ಭಿನ್ನೇ ವಾಸವಹಸ್ತಿಹಸ್ತಕಠಿನೇ ದುರ್ಯೋಧನಾಂಸಸ್ಥಲೇ .
ಅನ್ಯೋನ್ಯಸ್ಯ ಭುಜದ್ವಯಾಂತರತಟೇಷ್ವಾಸಜ್ಯಮಾನಾಯುಧೇ
ಯಸ್ಮಿಂಶ್ಚಂಡಗದಾಭಿಘಾತಜನಿತಃ ಶಬ್ದಃ ಸಮುತ್ತಿಷ್ಠತಿ ..16..

ತೃತೀಯಃ –ಏಷಮಹಾರಾಜಃ,
ಶಿಷ್ಟೋತ್ಕಂಪನವಲ್ಗಮಾನಾಮಕುಟಃ ಕ್ರೋಧಾಧಿಕಾಕ್ಷಾನನಃ
ಸ್ಥಾನಾಕ್ರಾಮಣವಾಮನೀಕೃತತನುಃ ಪ್ರತ್ಯಗ್ರಹಸ್ತೋಚ್ಛ್ರಯಃ .
ಯಸ್ಯೈಷಾ ರಿಪುಶೋಣಿತಾರ್ದ್ರಕಲಿಲಾ ಭಾತ್ಯಗ್ರಹಸ್ತೇ ಗದಾ
ಕೈಲಾಸಸ್ಯ ಗಿರೇರಿವಾಗ್ರಶಿಖರೋದ್ಧೂತಾ ಮಹೇಂದ್ರಾಶನಿಃ ..17..
ಪ್ರಥಮಃ –ಏಷ ಸಂಪ್ರಹಾರರುಧಿರಸಿಕ್ತಾಂಗಸ್ತಾವದ್ ದೃಶ್ಯತಾಂ ಪಾಂಡವಃ .
ನಿರ್ಭಿನ್ನಾಗ್ರಲಲಾಟವಾಂತರುಧಿರೋ ಭಗ್ನಾಂಸಕೂಟದ್ವಯಃ
ಸಾಂದ್ರೈರ್ನಿರ್ಗಲಿತಪ್ರಹಾರರುಧಿರೈರಾರ್ದ್ರೀಕೃತೋರಃಸ್ಥಲಃ .

ಭೀಮೋ ಭಾತಿ ಗದಾಭಿಘಾತರುಧಿರಕ್ಲಿನ್ನಾವಗಾಢವ್ರಣಃ
ಶೈಲೋ ಮೇರುರಿವೈಷ ಧಾತುಸಲಿಲಾಸಾರೋಪದಿಗ್ಧೋಪಲಃ .. 18..
ದ್ವಿತೀಯಃ –
ಭೀಮಾಂ ಗದಾಂ ಕ್ಷಿಪತಿ ಗರ್ಜತಿ ವಲ್ಗಮಾನಃ
ಶೀಘ್ರಂ ಭುಜಂ ಹರತಿ ತಸ್ಯ ಕೃತಂ ಭಿನತ್ತಿ .
ಚಾರೀಂ ಗಾತಿಂ ಪ್ರಚರತಿ ಪ್ರಹರತ್ಯಭೀಕ್ಷ್ಣಾಂ
ಸಂಶಿಕ್ಷಿತೋ ನರಪತಿರ್ಬಲವಾಂಸ್ತು ಭೀಮಃ .. 19..
ತೃತೀಯಃ –ಏಷ ವೃಕೋದರಃ,
ಶಿರಸಿ ಗುರುನಿಖಾತಸ್ರಸ್ತರಕ್ತಾರ್ದ್ರಗಾತ್ರೋ
ಧರಣಿಧರನಿಕಾಶಃ ಸಂಯುಗೇಷ್ವಪ್ರಮೇಯಃ .
ಪ್ರವಿಶತಿ ಗಿರಿರಾಜೋ ಮೇದಿನೀಂ ವಜ್ರದಗ್ಧಃ
ಶಿಥಿಲವಿಸೃತಧಾತುರ್ಹೇಮಕೂಟೋ ಯಥಾದ್ರಿಃ .. 20..
ಏಷ ಗಾಢಪ್ರಹಾರಶಿಥಿಲೀಕೃತಾಂಗಂ ನಿಪತಂತಂ ಭೀಮಸೇನಂ ದೃಷ್ಟ್ವಾ,
ಏಕಾಗ್ರಾಂಗುಲಿಧಾರಿತೋನ್ನತಮುಖೋ ವ್ಯಾಸಃ ಸ್ಥಿತೋ ವಿಸ್ಮಿತಃ
ದ್ವಿತೀಯಃ –
ದೈನ್ಯಂ ಯಾತಿಯುಧಿಷ್ಠಿರೋಽತ್ರ ವಿದುರೋ ಬಾಷ್ಪಾಕುಲಾಕ್ಷಃ ಸ್ಥಿತಃ .
ತೃತೀಯಃ –
ಸ್ಪೃಷ್ಟಂ ಗಾಂಡಿವಮರ್ಜುನೇನ ಗಗನಂ ಕೃಷ್ಣಃ ಸಮುದ್ವೀಕ್ಷತೇ
ಸರ್ವೇ –

ಶಿಷ್ಯಪ್ರೀತಿತಯಾ ಹಲಂ ಭ್ರಮಯತೇ ರಾಮೋ ರಣಪ್ರೇಕ್ಷಕಃ .. 21..
ಪ್ರಥಮಃ –ಏಷಮಹಾರಾಜಃ,
ವೀರ್ಯಾಲಯೋ ವಿವಿಧರತ್ನವಿಚಿತ್ರಮೌಲಿರ್
ಯುಕ್ತೋಽಭಿಮಾನವಿನಯದ್ಯುತಿಸಾಹಸೈಶ್ಚ .
ವಾಕ್ಯಂ ವದತ್ಯುಪಹಸನ್ನ ತು ಭೀಮ ದೀನಂ
ವೀರೋ ನಿಹಂತಿ ಸಮರೇಷು ಭಯಂ ತ್ಯಜೇತಿ .. 22..

ದ್ವಿತೀಯಃ –ಏಷ ಇದಾನೀಮಪಹಾಸ್ಯಮಾನಂ ಭೀಮಸೇನಂ ದೃಷ್ಟ್ವಾ
ಸ್ವಮೂರುಮಭಿಹತ್ಯ ಕಾಮಪಿ ಸಂಜ್ಞಾಂ ಪ್ರಯಚ್ಛತಿ ಜನಾರ್ದನಃ .
ತೃತೀಯಃ –ಏಷ ಸಂಜ್ಞಯಾ ಸಮಾಶ್ವಾಸಿತೋ ಮಾರುತಿಃ,
ಸಂಹೃತ್ಯ ಭ್ರುಕುಟೀ ಲಲಾಟವಿವರೇ ಸ್ವೇದಂ ಕರೇಣಾಕ್ಷಿಪನ್
ಬಾಹುಭ್ಯಾಂ ಪ್ರತಿಗೃಹ್ಯ ಭೀಮವದನಶ್ಚಿತ್ರಾಂಗದಾಂ ಸ್ವಾಂ ಗದಾಂ .

ಪುತ್ರಂ ದೀನಮುದೀಕ್ಷ್ಯ ಸರ್ವಗತಿನಾ ಲಬ್ಧ್ವೇವ ದತ್ತಂ ಬಲಂ
ಗರ್ಜನ್ ಸಿಂಹವೃಷೇಕ್ಷಣಃ ಕ್ಷಿತಿತಲಾದ್ ಭೂಯಃ ಸಮುತ್ತಿಷ್ಠತಿ .. 23..

ಪ್ರಥಮಃ –ಹಂತ ಪುನಃ ಪ್ರವೃತ್ತಂ ಗದಾಯುದ್ಧಂ .ಅನೇನ ಹಿ,

ಭೂಮೌ ಪಾಣಿತಲೇ ನಿಘೃಷ್ಯ ತರಸಾ ಬಾಹೂ ಪ್ರಮೃಜ್ಯಾಧಿಕಂ
ಸಂದಷ್ಟೋಷ್ಠಪುಟೇನ ವಿಕ್ರಮಬಲಾತ್ ಕ್ರೋಧಾಧಿಕಂ ಗರ್ಜತಾ .

ತ್ಯಕ್ತ್ವಾ ಧರ್ಮಘೃಣಾಂ ವಿಹಾಯ ಸಮಯಂ ಕೃಷ್ಣಸ್ಯ ಸಂಜ್ಞಾಸಮಂ
ಗಾಂಧಾರೀತನಯಸ್ಯ ಪಾಂಡುತನಯೇನೋರ್ವೋರ್ವಿಮುಕ್ತಾ ಗದಾ .. 24..

ಸರ್ವೇ –ಹಾ ಧಿಕ್ ಪತಿತೋ ಮಹಾರಾಜಃ .
ತೃತೀಯಃ –ಏಷ ರುಧಿರಪತನದ್ಯೋತಿತಾಂಗಂ ನಿಪತಂತಂ ಕುರುರಾಜಂ
ದೃಷ್ಟ್ವಾ ಖಮುತ್ಪತಿತೋ ಭಗವಾನ್ ದ್ವೈಪಾಯನಃ .ಯಏಷಃ,
ಹೇಲಾಸಂವೃತಲೋಚನೇನ ಹಲಿನಾ ನೇತ್ರೋಪರೋಧಃ ಕೃತೋ
ದೃಷ್ಟ್ವಾ ಕ್ರೋಧನಿಮೀಲಿತಂ ಹಲಧರಂ ದುರ್ಯೋಧನಾಪೇಕ್ಷಯಾ .

ಸಂಭ್ರಾಂತೈಃ ಕರಪಂಜರಾಂತರಗತೋ ದ್ವೈಪಾಯನಜ್ಞಾಪಿತೋ
ಭೀಮಃ ಕೃಷ್ಣಕರಾವಲಂಬಿತಗತಿರ್ನಿರ್ವಾಹ್ಯತೇ ಪಾಂಡವೈಃ .. 25..
ಪ್ರಥಮಃ –ಅಯೇ ಅಯಮಪ್ಯಮರ್ಷೋನ್ಮೀಲಿತರಭಸಲೋಚನೋ
ಭೀಮಸೇನಾಪಕ್ರಮಣಮುದ್ವೀಕ್ಷಮಾಣ ಇತ ಏವಾಭಿವರ್ತತೇ ಭಗವಾನ್
ಹಲಾಯುಧಃ .
ಯಏಷಃ,
ಪ್ರಚಲಲಲಿತಮೌಲಿಃ ಕ್ರೋಧತಾಮ್ರಾಯತಾಕ್ಷೋ
ಭ್ರಮರಮುಖವಿದಷ್ಟಾಂ ಕಿಂಚಿದುತ್ಕೃಷ್ಯ ಮಾಲಾಂ .

ಅಸಿತತನುವಿಲಂಬಿಸ್ರಸ್ತವಸ್ತ್ರಾನುಕರ್ಷೀ
ಕ್ಷಿತಿತಲಮವತೀರ್ಣಃ ಪಾರಿವೇಷೀವ ಚಂದ್ರಃ .. 26..
ದ್ವಿತೀಯಃ –ತದಾಗಮ್ಯತಾಂವಯಮಪಿತಾವನ್ಮಹಾರಾಜಸ್ಯ ಪ್ರತ್ಯನಂತರೀಭವಾಮಃ
.

ಉಭೌ –ಬಾಢಂ .ಪ್ರಥಮಃ ಕಲ್ಪಃ .
(ನಿಷ್ಕ್ರಾಂತಾಃ)
ವಿಷ್ಕಂಭಕಃ .
ಽಽಽ
(ತತಃ ಪ್ರವಿಶತಿ ಬಲದೇವಃ)
ಬಲದೇವಃ –ಭೋ ಭೋಃ ಪಾರ್ಥಿವಾಃ !ನಯುಕ್ತಮಿದಂ .

ಮಮ ರಿಪುಬಲಕಾಲಂ ಲಾಂಗಲಂ ಲಂಘಯಿತ್ವಾ
ರಣಗತಮತಿಸಂಧಿಂ ಮಾಂ ಚ ನಾವೇಕ್ಷ್ಯ ದರ್ಪಾತ್ .

ರಣಶಿರಸಿ ಗದಾಂ ತಾಂ ತೇನ ದುರ್ಯೋಧನೋರ್ವೋಃ

ಕುಲವಿನಯಸಮೃದ್ಧ್ಯಾ ಪಾತಿತಃ ಪಾತಯಿತ್ವಾ .. 27..
ಭೋ ದುರ್ಯೋಧನ !ಮುಹೂರ್ತಂ ತಾವದಾತ್ಮಾ ಧಾರ್ಯತಾಂ .

ಸೌಭೋಚ್ಛಿಷ್ಟಮುಖಂ ಮಹಾಸುರಪುರಪ್ರಾಕಾರಕೂಟಾಂಕುಶಂ
ಕಾಲಿಂದೀಜಲದೇಶಿಕಂ ರಿಪುಬಲಪ್ರಾಣೋಪಹಾರಾರ್ಚಿತಂ .

ಹಂತೋತ್ಕ್ಷಿಪ್ಯಹಲಂ ಕರೋಮಿ ರುಧಿರಸ್ವೇದಾರ್ದ್ರಪಾಕೋತ್ತರೇ
ಭೀಮಸ್ಯೋರಸಿಯಾವದದ್ಯ ವಿಪುಲೇ ಕೇದಾರಮಾರ್ಗಾಕುಲಂ .. 28..

(ನೇಪಥ್ಯೇ)
ಪ್ರಸೀದತು ಪ್ರಸೀದತು ಭಗವಾನ್ ಹಲಾಯುಧಃ .
ಬಲದೇವಃ –ಏವಾಂಗತೋಽಪ್ಯನುಗಚ್ಛತಿ ಮಾಂ ತಪಸ್ವೀ ದುರ್ಯೋಧನಃ .ಏಷಃ,
ಶ್ರೀಮಾನ್ ಸಂಯುಗಚಂದನೇನ ರುಧಿರೇಣಾರ್ದ್ರಾನುಲಿಪ್ತಚ್ಛವಿರ್
ಭೂಸಂಸರ್ಪಣರೇಣೂಪಾಟಲಭುಜೋ ಬಾಲವ್ರತಂ ಗ್ರಾಹಿತಃ .
ನಿರ್ವೃತ್ತೇಽಮೃತಮಂಥನೇ ಕ್ಷಿತಿಧರಾನ್ಮುಕ್ತಃ ಸುರೈಃ ಸಾಸುರೈರ್
ಆಕರ್ಷನ್ನಿವ ಭೋಗಮರ್ಣವಜಲೇ ಶ್ರಾಂತೋಜ್ಝಿತೋ ವಾಸುಕಿಃ ..29..
(ತತಃ ಪ್ರವಿಶತಿ ಭಗ್ನೋರುಯುಗಲೋ ದುರ್ಯೋಧನಃ)
ದುರ್ಯೋಧನಃ –ಏಷ ಭೋಃ !
ಭೀಮೇನ ಭಿತ್ತ್ವಾ ಸಮಯವ್ಯವಸ್ಥಾಂ
ಗದಾನಿಪಾತಕ್ಷತಜರ್ಜರೋರುಃ .
ಭೂಮೌ ಭುಜಾಭ್ಯಾಂ ಪರಿಕೃಷ್ಯಮಾನಂ
ಸ್ವಂ ದೇಹಮರ್ಧೋಪರತಂ ವಹಾಮಿ .. 30..

ಪ್ರಸೀದತು ಪ್ರಸೀದತು ಭಗವಾನ್ ಹಲಾಯುಧಃ .
ತ್ವತ್ಪಾದತೋರ್ನಿಪತಿತಂ ಪತಿತಸ್ಯ ಭೂಮಾವ್
ಏತಚ್ಛಿರಃ ಪ್ರಥಮಮದ್ಯ ವಿಮುಂಚ ರೋಷಂ .

ಜೀವಂತು ತೇ ಕುರುಕುಲಸ್ಯ ನಿವಾಪಮೇಘಾ
ವೈರಂ ಚ ವಿಗ್ರಹಕಥಾ ಚ ವಯಂ ಚ ನಷ್ಟಾಃ .. 31..
ಬಲದೇವಃ –ಭೋ ದುರ್ಯೋಧನಾ !ಮುಹೂರ್ತಂ ತಾವದಾತ್ಮಾ ಧಾರ್ಯತಾಂ .

ದುರ್ಯೋಧನಃ – ಕಿಂ ಭವಾನ್ ಕರಿಷ್ಯತಿ .

ಬಲದೇವಃ – ಶ್ರೂಯತಾಂ,
ಆಕ್ಷಿಪ್ತಲಾಂಗಲಮುಖೋಲ್ಲಿಖಿತೈಃ ಶರೀರೈರ್
ನಿರ್ದಾರಿತಾಂಸಹೃದಯಾನ್ಮುಸಲಪ್ರಹಾರೈಃ .
ದಾಸ್ಯಾಮಿ ಸಂಯುಗಹತಾನ್ ಸರಥಾಶ್ವನಾಗಾನ್
ಸ್ವರ್ಗಾನುಯಾತ್ರಪುರುಷಾಂಸ್ತವ ಪಾಂಡುಪುತ್ರಾನ್ .. 32..

ದುರ್ಯೋಧನಃ –ಮಾಮಾ ಭವಾನೇವಂ .

ಪ್ರತಿಜ್ಞಾವಸಿತೇ ಭೀಮೇ ಗತೇ ಭ್ರಾತೃಶತೇ ದಿವಂ .

ಮಯಿಚೈವಂ ಗತೇ ರಾಮ !ವಿಗ್ರಹಃ ಕಿಂ ಕರಿಷ್ಯತಿ .. 33..

ಬಲದೇವಃ –ಮತ್ಪ್ರತ್ಯಕ್ಷಂ ವಂಚಿತೋ ಭವಾನಿತ್ಯುತ್ಪನ್ನೋ ಮೇ ರೋಷಃ .
ದುರ್ಯೋಧನಃ –ವಂಚಿತ ಇತಿ ಮಾಂ ಭವಾನ್ಮನ್ಯತೇ .
ಬಲದೇವಃ – ಕಃ ಸಂಶಯಃ .
ದುರ್ಯೋಧನಃ –ಹಂತ ಭೋಃ !ದತ್ತಮೂಲ್ಯಾ ಇವ ಮೇ ಪ್ರಾಣಾಃ . ಕುತಃ,
ಆದೀಪ್ತಾನಲದಾರುಣಾಜ್ಜತುಗೃಹಾದ್ ಬುದ್ಧ್ಯಾತ್ಮನಿರ್ವಾಹಿಣಾ
ಯುದ್ಧೇ ವೈಶ್ರವಣಾಲಯೇಽಚಲಶಿಲಾವೇಗಪ್ರತಿಸಾರಿಣಾ .

ಭೀಮೇನಾದ್ಯ ಹಿಡಿಂಬರಾಕ್ಷಸಸಪತಿಪ್ರಾಣಪ್ರತಿಗ್ರಾಹಿಣಾ
ಯದ್ಯೇವಂ ಸಮವೈಷಿ ಮಾಂ ಛಲಾಜಿತಂ ಭೋ ರಾಮ !ನಾಹಂ ಜಿತಃ .. 34..
ಬಲದೇವಃ –ಭೀಂಅಸೇನ ಇದಾನೀಂ ತವಯುದ್ಧವಂಚನಾಮುತ್ಪಾದ್ಯ ಸ್ಥಾಸ್ಯತಿ .

ದ್ರುರ್ಯೋಧನಃ – ಕಿಂ ಚಾಹಂ ಭೀಮಸೇನೇನ ವಂಚಿತಃ .
ಬಲದೇವಃ –ಅಥ ಕೇನ ಭವಾನೇವಂವಿಧಃ ಕೃತಃ .
ರಾಜಾ – ಶ್ರೂಯತಾಂ,
ಯೇನೇಂದ್ರಸ್ಯ ಸ ಪಾರಿಜಾತಕತರುರ್ಮಾನೇನ ತುಲ್ಯಂ ಹೃತೋ
ದಿವ್ಯಂ ವರ್ಷಸಹಸ್ರಮರ್ಣವಜಲೇ ಸುಪ್ತಶ್ಚಯೋ ಲೀಲಯಾ .

ತೀವ್ರಾಂ ಭೀಮಗದಾಂ ಪ್ರವಿಶ್ಯ ಸಹಸಾ ನಿರ್ವ್ಯಾಜಯುದ್ಧಪ್ರಿಯಸ್
ತೇನಾಹಂ ಜಗತಃ ಪ್ರಿಯೇಣ ಹರಿಣಾ ಮೃತ್ಯೋಃ ಪ್ರತಿಗ್ರಾಹಿತಾಃ .. 35..
(ನೇಪಥ್ಯೇ)
ಉಸ್ಸರಹ ಅಯ್ಯಾ !ಉಸ್ಸರಹ . [ಉತ್ಸರತಾರ್ಯಾಃ !ಉತ್ಸರತ .]

ಬಲದೇವಃ – (ವಿಲೋಕ್ಯ) ಅಯೇ ಅಯಮತ್ರಭವಾನ್ ಧೃತರಾಷ್ಟ್ರೋ
ಗಾಂಧಾರ್ಯಾ
ದುರ್ಜಯೇನಾದೇಶಿತಮಾರ್ಗೋಞ್ತಃಪುರಾನುಬಂಧಃ ಶೋಕಾಮಭಿಭೂತಹೃದಯ
ಇತ
ಏವಾಭಿವರ್ತತೇ .ಯಏಷಃ,
ವೀರ್ಯಾಕರಃ ಸುತಶತಪ್ರವಿಭಕ್ತಚಕ್ಷುರ್
ದರ್ಪೋದ್ಯತಃ ಕನಕಯೂಪವಿಲಂಬಬಾಹುಃ .
ಸೃಷ್ಟೋ ಧ್ರುವಂ ತ್ರಿದಿವರಕ್ಷಣಜಾತಶಂಕೈರ್
ದೇವೈರ್ ಅರಾತಿತಿಮಿರಾಂಜಲಿತಾಡಿತಾಕ್ಷಃ .. 36..
(ತತಃ ಪ್ರವಿಶತಿ ಧೃತರಾಷ್ಟ್ರೋ ಗಾಂದ್ರಾರೀ ದೇವ್ಯೌ ದುರ್ಜಯಶ್ಚ)
ಧೃತರಾಷ್ಟ್ರಃ –ಪುತ್ರ! ಕ್ವಾಸಿ .

ಗಾಂಧಾರೀ –ಪುತ್ತಅ ! ಕಹಿಂ ಸಿ . [ಪುತ್ರಕ! ಕ್ವಾಸಿ .]

ದೇವ್ಯೌ –ಮಹಾರಾಜ ! ಕಹಿಂ ಸಿ . [ಮಹಾರಾಜ ! ಕುತ್ರಾಸಿ .]

ಧೃತರಾಷ್ಟ್ರ –ಭೋ! ಕಷ್ಟಂ .

ವಂಚನಾನಿಹತಂ ಶ್ರುತ್ವಾ ಸುತಮದ್ಯಾಹವೇ ಮಮ .

ಮುಖಮಂತರ್ಗತಾಸ್ರಾಕ್ಷಮಂದಮಂಧತರಂ ಕೃತಂ .. 37..

ಗಾಂಧಾರಿ ! ಕಿಂ ಧರಸೇ .
ಗಾಂಧಾರೀ –ಜೀವಾವಿದ ಹ್ಮಿ ಮಂದಭಾ . [ಜೀವಿತಾಸ್ಮಿ ಮಂದಭಾಗಾ .]

ದೇವ್ಯೌ –ಮಹಾರಾಜ !ಮಹಾರಾಜ ! . [ಮಹಾರಾಜ !ಮಹಾರಾಜ ! .]

ರಾಜಾ –ಭೋಃ ! ಕಷ್ಟಂ .ಯನ್ಮಮಾಪಿ ಸ್ತ್ರಿಯೋ ರುದಂತಿ .

ಪೂರ್ವಂ ನ ಜಾನಾಮಿ ಗದಾಭಿಘಾತ-
ರುಜಾಮಿದಾನೀಂ ತು ಸಮರ್ಥಯಾಮಿ .

ಯನ್ಮೇ ಪ್ರಕಾಶೀಕೃತಮೂರ್ಧಜಾನಿ
ರಣಂ ಪ್ರವಿಷ್ಟಾನ್ಯವರೋಧನಾನಿ .. 38..

ಧೃತರಾಷ್ಟ್ರಃ – ಗಾಂಧಾರಿ ! ಕಿಂ ದೃಶ್ಯತೇ ದುರ್ಯೋಧನನಾಮಧೇಯಃ ಕುಲಮಾನೀ
.

ಗಾಂಧಾರೀ –ಮಹಾರಾಜ !ಣ ದಿಸ್ಸದಿ . [ಮಹಾರಾಜ !ನ ದೃಶ್ಯತೇ .]
ಧೃತರಾಷ್ಟ್ರಃ – ಕಥಂ ನ ದೃಶ್ಯತೇ .ಅದ್ಯಾಸ್ಮಿಯೋಽಹಮನ್ವೇಷ್ಟವ್ಯೇ
ಕಾಲೇ ಪುತ್ರಂ ನ ಪಶ್ಯಾಮಿ . ಕೃತಾಂತಹತಕ !

ರಿಪುಸಮರವಿಮರ್ದಂ ಮಾನವೀರ್ಯಪ್ರದೀಪ್ತಂ
ಸುತಶತಮತಿಧೀರಂ ವೀರಮುತ್ಪಾದ್ಯ ಮಾನೀ .
ಧರಣಿತಲವಿಕೀರ್ಣಂ ಕಿಂ ಸಯೋಗ್ಯೋ ನ ಭೋಕ್ತುಂ
ಸಕೃದಪಿ ಧೃತರಾಷ್ಟ್ರಃ ಪುತ್ರದತ್ತಂ ನಿವಾಪಂ .. 39..

ಗಾಂಧಾರೀ –ಜಾದ !ಸುಯೋಧಣ .ದೇಹಿ ಮೇ ಪಡಿವಅಣಂ .

ಪುತ್ತಸದವಿಣಾಸದುಕ್ಖಿದಂ ಮಹಾರಾಜಂ ಚಮಂದಭಾಜಂ . [ಜಾತ !ಸುಯೋಧನ
!ದೇಹಿ ಮೇ ಪ್ರತಿವಚನಂ .ಪುತ್ರಶತವಿನಾಶದುಃಖಿತಂ ಮಹಾರಾಜಂ ಚ
ಮಂದಭಾಗಂ .]

ಬಲದೇವಃ –ಅಯೇ ಇಯಮತ್ರಭವತೀ ಗಾಂಧಾರೀ .
ಯಾ ಪುತ್ರಪೌತ್ರವದನೇಷ್ವಕುತೂಹಲಾಕ್ಷೀ
ದುರ್ಯೋಧನಾಸ್ತಮಿತಶೋಕನಿಪೀತಧೈರ್ಯಾ .

ಅಸ್ರೈರಜಸ್ರಮಧುನಾ ಪತಿಧರ್ಮಚಿಹ್ನಂ
ಆರ್ದ್ರೀಕೃತಂ ನಯನಬಂಧಮಿದಂ ದಧಾತಿ .. 40..

ಧೃತರಾಷ್ಟ್ರಃ –ಪುತ್ರ !ದುರ್ಯೋಧನ !ಅಷ್ಟಾದಶಾಕ್ಷೌಹಿಣೀಮಹಾರಾಜ ! ಕ್ವಾಸಿ .

ರಾಜಾ –ಅದ್ಯಾಸ್ಮಿ ಮಹಾರಾಜಃ .

ಧೃತರಾಷ್ಟ್ರಃ –ಪುತ್ರಶತಜ್ಯೇಷ್ಠ !ದೇಹಿ ಮೇ ಪ್ರತಿವಚನಂ .

ದುರ್ಯೋಧನಃ – ಅನ್ಯಂದದಾಮಿ ಖಲು ವೃತ್ತಾಂತಂ . ಅನೇನ ವೃತ್ತಾಂತೇನ
ವ್ರೀಡಿತೋಽಸ್ಮಿ .
ಧೃತರಾಷ್ಟ್ರಃ –ಏಹಿ ಪುತ್ರ .ಅಭಿವಾದಯಸ್ವ ಮಾಂ .

ರಾಜಾ –ಅಯಮಯಮಾಗಚ್ಛಾಮಿ . (ಉತ್ಥಾನಂ ರೂಪಾಯಿತ್ವಾ ಪತತಿ)ಹಾ ಧಿಕ್
.

ಅಯಂಮೇ ದ್ವಿತೀಯಃ ಪ್ರಹಾರಃ . ಕಷ್ಟಂ ಭೋಃ !
ಹೃತಂ ಮೇ ಭೀಮಸೇನೇನ ಗದಾಪಾತಕಚಗ್ರಹೇ .
ಸಮಮೂರುದ್ವಯೇನಾದ್ಯ ಗುರೋಃ ಪಾದಾಭಿವಂದನಂ .. 41..

ಗಾಂಧಾರೀ –ಏತ್ಥ ಜಾದಾ ! . [ಅತ್ರ ಜಾತೇ ! .]
ದೇವ್ಯೌ –ಅಯ್ಯೇ !ಇಮಾ ಹ್ಮ . [ಆರ್ಯೇ !ಇಮೇ ಸ್ವಃ]
ಗಾಂಧಾರೀ –ಅಣ್ಣೇಸಹ ಭತ್ತಾರಂ . [ಅನ್ವೇಷೇಥಾ ಭರ್ತಾರಂ .]

ದೇವ್ಯೌ – ಗಚ್ಛಾಮಿಮಂದಭಾ . [ಗಚ್ಛಾಮಿಮಂದಭಾಗಾ]
ಧೃತರಾಷ್ಟ್ರಃ –ಕಏಷಭೋಃ !ಮಮವಸ್ತ್ರಾಂತಮಾಕರ್ಷನ್ಮಾರ್ಗಮಾದೇಶಯತಿ
.

ದುರ್ಜಯಃ – ತಾದ !ಅಹಂ ದುಜ್ಜಯೋ . [ತಾತ !ಅಹಂ ದುರ್ಜಯಃ .]
ಧೃತರಾಷ್ಟ್ರ –ಪೌತ್ರ !ದುರ್ಜಯ !ಪಿತರಮನ್ವಿಚ್ಛ .
ದುರ್ಜಯಃ –ಪರಿಸ್ಸಂತೋ ಖು ಅಹಂ . [ಪರಿಶ್ರಾಂತಃ ಖಲ್ವಹಂ .]

ಧೃತರಾಷ್ದ್ರಃ – ಗಚ್ಛ,ಪಿತುರಂಕೇ ವಿಶ್ರಮಯಿಷ್ಯಸಿ .

ದುರ್ಜಯಃ – ತಾದ !ಅಹಂ ಗಚ್ಛಾಮಿ . (ಉಪಸೃತ್ಯ) ತಾದ ! ಕಹಿಂ ಸಿ .

[ತಾತ !ಅಹಂ ಗಚ್ಛಾಮಿ . ತಾತ ! ಕುತ್ರಾಸಿ .]

ರಾಜಾ – ಅಯೇ ಅಯಮಪ್ಯಾಗತಃ . ಸರ್ವಾವಸ್ಥಾಯಾಂ ಹೃದಯಸನ್ನಿಹಿತಃ
ಪುತ್ರಸ್ನೇಹೋ
ಮಾಂ ದಹತಿ . ಕುತಃ,
ದುಃಖಾನಾಮನಭಿಜ್ಞೇಯೋಮಮಾಂಕಶಯನೋಚಿತಃ .
ನಿರ್ಜಿತಂ ದುರ್ಜಯೋ ದೃಷ್ಟ್ವಾ ಕಿನ್ನು ಮಾಮಭಿಧಾಸ್ಯತಿ .. 42..

ದುರ್ಜಯಃ – ಅಅಂ ಮಹಾರಾಓ ಭೂಮೀಏ ಉವವಿಟ್ಠೋ . [ಅಯಂ
ಮಹಾರಾಜೋ ಭೂಮ್ಯಾಮುಪವಿಷ್ಟಃ .]
ರಾಜಾ –ಪುತ್ರ . ಕಿಮರ್ಥಮಾಗತಃ .
ದುರ್ಜಯಃ – ತುವಂ ಚಿರಾಯಸಿ ತ್ತಿ . [ತ್ವಂ ಚಿರಾಯಸೀತಿ .]

ರಾಜಾ –ಅಹೋ ಅಸ್ಯಾಮವಸ್ಥಾಯಾಂ ಪುತ್ರಸ್ನೇಹೋ ಹೃದಯಂ ದಹತಿ .

ದುರ್ಜಯಃ – ಅಹಂ ಪಿ ಖು ದೇ ಅಂಕೇ ಉವವಿಸಾಮಿ . (ಅಂಕಮಾರೋಹತಿ)
[ಅಹಂಅಪಿ
ಖಲು ತೇ ಅಂಕೇ ಉಪವಿಶಾಮಿ .]

ರಾಜಾ – (ನಿವಾರ್ಯ)ದುರ್ಜಯ !ದುರ್ಜಯ !ಭೋಃ ! ಕಷ್ಟಂ .

ಹೃದಯಪ್ರೀತಿಜನನೋಯೋಮೇ ನೇತ್ರೋತ್ಸವಃ ಸ್ವಯಂ .

ಸೋಽಯಂ ಕಾಲವಿಪರ್ಯಾಸಾಚ್ಚಂದ್ರೋ ವಹ್ನಿತ್ವಮಾಗತಃ .. 43..
ದುರ್ಜಯಃ – ಅಂಕೇ ಉವವೇಸಂ ಕಿಂಣಿಮಿತ್ತಂ ತುವಂ ವಾರೇಸಿ . [ಅಂಕೇ
ಉಪವೇಶ
ಕಿನ್ನಿಮಿತ್ತಂ ತ್ವಂ ವಾರಯಸಿ .]

ರಾಜಾ –

ತ್ಯಕ್ತ್ವಾ ಪರಿಚಿತಂ ಪುತ್ರ !ಯತ್ರತತ್ರ ತ್ವಯಾಸ್ಯತಾಂ .

ಅದ್ಯಪ್ರಭೃತಿ ನಾಸ್ತೀದಂ ಪೂರ್ವಭುಕ್ತಂ ತವಾಸನಂ .. 44..

ದುರ್ಜಯ – ಕಹಿಂಣುಖು ಮಹಾರಾಓ ಗಮಿಸ್ಸದಿ . [ಕುತ್ರನುಖಲು ಮಹಾರಾಜೋ
ಗಮಿಷ್ಯತಿ .]

ರಾಜಾ –ಭ್ರಾತೃಶತಮನುಗಚ್ಛಾಮಿ .

ದುರ್ಜಯಃ –ಮಂ ಪಿ ತಹಿಂ ಣೇಹಿ . [ಮಾಮಪಿ ತತ್ರ ನಯ .]

ರಾಜಾಂ – ಗಚ್ಛ ಪುತ್ರ !ವೃಕೋದರಂ ಬ್ರೂಹಿ .

ದುರ್ಜಯಃ –ಏಹಿ ಮಹಾರಾಜ !ಅಣ್ಣೇಸೀಅಸಿ . [ಏಹಿ ಮಹಾರಾಜ !ಅನ್ವಿಷ್ಯಸೇ
.]

ರಾಜಾ –ಪುತ್ರ ! ಕೇನ .

ದುರ್ಜಯಃ –ಅಯ್ಯಾಏ,ಅಯ್ಯೇಣ,ಸವ್ವೇಣಅಂತಉರೇಣಅ . [ಆರ್ಯಯಾರ್ಯೇಣ
ಸರ್ವೇಣಂತಃಪುರೇಣ ಚ .]

ರಾಜಾ – ಗಚ್ಛ ಪುತ್ರ !ನಾಹಮಾಗಂತುಂ ಸಮರ್ಥಃ .
ದುರ್ಜಯಃ –ಅಹಂ ತುವಂ ಣೈಸ್ಸಂ . [ಅಹಂ ತ್ವಾಂ ನೇಷ್ಯಾಮಿ .]

ರಾಜಾ –ಬಾಲಸ್ತ್ವಮಸಿ ಪುತ್ರ ! .
ದುರ್ಜಯಃ – (ಪರಿಕ್ರಮ್ಯ) ಅಯ್ಯಾ ! ಅಅಂ ಮಹಾರಾಓ . [ಆರ್ಯಾಃ ! ಅಯಂ
ಮಹಾರಾಜಃ .]
ದೇವ್ಯೌ –ಹಾ ಹಾ ಮಹಾರಾಓ . [ಹಾ ಹಾ ಮಹಾರಜಃ .]
ಧೃತರಾಷ್ಟ್ರಃ – ಕ್ವಾಸೌ ಮಹಾರಜಃ .
ಗಾಂಧಾರೀ – ಕಹಿಂ ಮೇ ಪುತ್ತಓ . [ಕುತ್ರ ಮೇ ಪುತ್ರಕಃ .]
ದುರ್ಜಯಃ – ಅಅಂ ಮಹಾರಾಓ ಭೂಮಿಏ ಉವವಿಟ್ಠೋ . [ಅಯಂ
ಮಹಾರಾಜೋ ಭೂಮ್ಯಾಮುಪವಿಷ್ಟಃ .]

ಧೃತರಾಷ್ಟ್ರಃ –ಹಂತ ಭೋಃ ! ಕಿಮಯಂಮಹಾರಾಜಃ .
ಯಃ ಕಾಂಚನಸ್ತಂಭಸಮಪ್ರಮಾಣೋ
ಲೋಕೇ ಕಿಲೈಕೋ ವಸುಧಾಧಿಪೇಂದ್ರಃ .
ಕೃತಃ ಸ ಮೇ ಭೂಮಿಗತಸ್ತಪಸ್ವೀ
ದ್ವಾರೇಂದ್ರ್ಕೀಲಾರ್ಧಸಮಪ್ರಮಾಣಃ .. 45..
ಗಾಂಧಾರೀ –ಜಾದ !ಸುಯೋಧಣ !ಪರಿಸ್ಸಂತೋ ಸಿ . [ಜಾತ !ಸುಯೋಧನ
!ಪರಿಶ್ರಾಂತೋಽಸಿ .]

ರಾಜಾ –ಭವತ್ಯಾಃ ಖಲ್ವಾಹಂ ಪುತ್ರಃ .
ಧೃತರಾಷ್ಟ್ರಃ – ಕೇಯಂ ಭೀಃ ! .
ಗಾಂಧಾರೀ –ಮಹಾರಾಜ !ಅಹಮಭೀದಪುತ್ತಪ್ಪಾಇಣೀ . [ಮಹಾರಾಜ
!ಅಹಮಭೀತಪುತ್ರಪದಾಯಿನೀ .]
ರಾಜಾ – ಅದ್ಯೋತ್ಪನ್ನಮಿವಾತ್ಮಾನಮವಗಚ್ಛಾಮಿ . ಭೋಸ್ತಾತ ! ಕಿಮಿದಾನಿಂ
ವೈಕ್ಲವ್ಯೇನ .

ಧೃತರಾಷ್ಟ್ರಃ –ಪುತ್ರ ! ಕಥಂ ವಿಕ್ಲವೋ ಭವಿಷ್ಯಾಮಿ .

ಯಸ್ಯ ವೀರ್ಯಬಲೋತ್ಸಿಕ್ತಂ ಸಂಯುಗಾಧ್ವರದೀಕ್ಷಿತಂ .

ಪೂರ್ವಂ ಭ್ರಾತೃಶತಂ ನಷ್ಟಂ ತ್ವಯ್ಯೇಕಸ್ಮಿನ್ ಹತೇ ಹತಂ .. 46..

(ಪತತಿ)
ರಾಜಾ –ಹಾ ಧಿಕ್ .ಪತಿತೋಽತ್ರಭವಾನ್ . ತಾತ !ಸಮಾಶ್ವಾಸಯಾತ್ರಭವತೀಂ .

ಧೃತರಾಷ್ಟ್ರಃ –ಪುತ್ರ ! ಕಿಮಿತಿ ಸಮಾಶ್ವಸಯಾಮಿ .

ರಾಜಾ – ಅಪರಾಙ್ಮುಖೋ ಯುಧಿ ಹತ ಇತಿ . ಭೋಸ್ತಾತ ! ಶೋಕನಿಗ್ರಹೇಣ
ಕ್ರಿಯತಾಂ
ಮಮಾನುಗ್ರಃ .
ತ್ವತ್ಪಾದಮಾತ್ರಪ್ರಣತಾಗ್ರಮೌಲಿರ್
ಜ್ವಲಂತಮಪ್ಯಗ್ನಿಮಚಿಂತಯಿತ್ವಾ .
ಯೇನೈವ ಮಾನೇನ ಸಮಂ ಪ್ರಸೂತಸ್
ತೇನೈವ ಮಾನೇನ ದಿವಂ ಪ್ರಯಾಮಿ .. 47..

ಧೃತರಾಷ್ಟ್ರಃ –
ವೃದ್ಧಸ್ಯ ಮೇ ಜೀವಿತನಿಸ್ಸ್ಪೃಹಸ್ಯ
ನಿಸರ್ಗಸಮ್ಮೀಲಿತಲೋಚನಸ್ಯ .
ಧೃರ್ತಿಂ ನಿಗೃಹ್ಯಾತ್ಮನಿ ಸಂಪ್ರವೃತ್ತಸ್
ತೀವ್ರಃ ಸಮಾಕ್ರಾಮತಿ ಪುತ್ರಶೋಕಃ .. 48..

ಬಲದೇವಃ –ಭೋಃ ಕಷ್ಟಂ .

ದುರ್ಯೋಧನನಿರಾಶಸ್ಯ ನಿತ್ಯಾಸ್ತಮಿತಚಕ್ಷುಷಃ .
ನ ಶಕ್ನೋಮ್ಯತ್ರಭವತಃ ಕರ್ತುಮಾತ್ಮನಿವೇದನಾಂ .. 49..

ರಾಜಾ –ವಿಜ್ಞಾಪಯಾಮ್ಯತ್ರಭವತೀಂ .

ಗಾಂಧಾರೀ –ಭಣಾಹಿ ಜಾದ ! . [ಭಣ ಜಾತ ! .]

ರಾಜಾ –

ನಮಸ್ಕೃತ್ಯ ವದಾಮಿ ತ್ವಾಂ ಯದಿ ಪುಣ್ಯಂ ಮಯಾ ಕೃತಂ .

ಅನ್ಯಸ್ಯಾಮಪಿ ಜಾತ್ಯಂ ಮೇ ತ್ವಂಏವ ಜನನೀ ಭವ .. 50..

ಗಾಂಧಾರೀ –ಮಮಮಣೋರಹೋ ಖು ತುಏ ಭಣಿದೋ . [ಮಮಮನೋರಥಃ
ಖಲು ತ್ವಯಾ
ಭಣಿತಃ .]
ರಾಜಾ –ಮಾಲವಿ ! ತ್ವಮಪಿ ಶೃಣು .
ಭಿನ್ನಾ ಮೇ ಭ್ರುಕುಟೀ ಗದಾನಿಪತಿತೈರ್ವ್ಯಾಯುದ್ಧಕಾಲೋತ್ಥಿತೈರ್
ವಕ್ಷಸ್ಯುತ್ಪತಿತೈಃ ಪ್ರಹಾರರುಧಿರೈರ್ಹಾರಾವಕಾಶೋ ಹೃತಃ .
ಪಶ್ಯೇಮೌ ವ್ರಣಕಾಂಚನಾಂಗದಧರೌ ಪರ್ಯಾಪ್ತಶೋಭೌ ಭುಜೌ
ಭರ್ತಾ ತೇ ನ ಪರಾಙ್ಮುಖೋ ಯುಧಿ ಹತಃ ಕಿಂ ಕ್ಷತ್ರಿಯೇ ರೋದಿಷಿ .. 51..

ದೇವೀ – ಬಾಳಾ ಏಸಾ ಸಹಧಮ್ಮಚಾರಿಣೀ ರೋದಾಮಿ . [ಬಾಲಾ ಏಷಾ
ಸಹಧರ್ಮಚಾರಿಣೀ
ರೋದಾಮಿ .]

ರಾಜಾ –ಪೌರವಿ ! ತ್ವಮಪಿ ಶೃಣು .
ವೇದೋಕ್ತೈರ್ವಿವಿಧೈರ್ಮಖೈರಭಿಮತೈರಿಷ್ಟಂ ಧೃತಾ ಬಾಂಧವಾಃ
ಶತ್ರೂಣಾಮುಪರಿ ಸ್ಥಿತಂ ಪ್ರಿಯಶತಂ ನ ವ್ಯಂಸಿತಾಃ ಸಂಶ್ರಿತಾಃ .
ಯುದ್ಧೇಽಷ್ಟಾದಶವಾಹಿನೀನೃಪತಯಃ ಸಂತಾಪಿತಾ ನಿಗ್ರಹೇ
ಮಾನಂ ಮಾನಿನಿ ವೀಕ್ಷ್ಯ ಮೇ ನಹಿ ರುದಂತ್ಯೇವಂವಿಧಾನಾಂ ಸ್ತ್ರಿಯಃ ..52..
ಪೌರವೀ –ಏಕ್ಕಕಿದಪ್ಪವೇಸಣಿಚ್ಚಾ ಣ ರೋದಾಮಿ . [ಏಕಕೃತಪ್ರವೇಶನಿಶ್ಚಯಾ
ನ ರೋದಾಮಿ .]

ರಾಜಾ –ದುರ್ಜಯ ! ತ್ವಮಪಿ ಶೃಣು .
ಧೃತರಾಷ್ಟ್ರಃ – ಗಾಂಧಾರಿ . ಕಿನ್ನುಖಲು ವಕ್ಷ್ಯತಿ .

ಗಾಂಧಾರೀ –ಅಹಂ ಪಿ ತಂ ಜವ್ವ ಚಿಂತೇಮಿ . [ಅಹಮಪಿ ತದೇವ ಚಿಂತಯಾಮಿ .]

ರಾಜಾ –ಅಹಮಿವ ಪಾಂಡವಾಃ ಶುಶ್ರೂಷಯಿತವ್ಯಾಃ ತತ್ರಭವತ್ಯಾಶ್ಚಾಂಬಾಯಾಃ
ಕುಂತ್ಯಾ ನಿದೇಶೋ ವರ್ತಯಿತವ್ಯಃ . ಆಭಿಮನ್ಯೋರ್ಜನನೀ ದ್ರೌಪದೀ ಚೋಭೇ
ಮಾತೃವತ್

ಪೂಜಯಿತವ್ಯೇ .ಪಶ್ಯ ಪುತ್ರ,
ಶ್ಲಾಘ್ಯಶ್ರೀರಭಿಮಾನದೀಪ್ತಹೃದಯೋ ದುರ್ಯೋಧನೋ ಮೇ ಪಿತಾ
ತುಲ್ಯೇನಾಭಿಮುಖಂ ರಣೇ ಹತ ಇತಿ ತ್ವಂ ಶೋಕಮೇವಂ ತ್ಯಜ .

ಸ್ಪೃಷ್ಟ್ವಾ ಚೈವಯುಧಿಷ್ಠಿರಸ್ಯ ವಿಪುಲಂ ಕ್ಷೌಮಾಪಸವ್ಯಂ ಭುಜಂ
ದೇಯಂ ಪಾಂಡುಸುತೈಸ್ತ್ವಯಾ ಮಮ ಸಮಂ ನಾಮಾವಸಾನೇ ಜಲಂ .. 53..

ಬಲದೇವಃ –ಅಹೋ ವೈರಂ ಪಶ್ಚಾತ್ತಾಪಃ ಸಂವೃತ್ತಃ .ಅಯೇ ಶಬ್ದ ಇವ
ಸನ್ನಾಹದುಂದುಭಿನಿನಾದವಿಯೋಗಾಮೂಕೇ
ವಿಕ್ಷಿಪ್ತಬಾಣಕವಚವ್ಯಜನಾತಪತ್ರೇ .
ಕಸ್ಯೈಷ ಕಾರ್ಮುಕರವೋ ಹತಸೂತಯೋಧೇ
ವಿಭ್ರಾಂತವಾಯಸಗಣಂ ಗಗನಂ ಕರೋತಿ .. 54..

(ನೇಪಥ್ಯೇ)
ದುರ್ಯೋಧನೇನಾತತಕಾರ್ಮುಕೇಣ
ಯೋಯುದ್ಧಯಜ್ಞಃ ಸಾಹಿತಃ ಪ್ರವಿಷ್ಟಃ .
ತಮೇವ ಭೂಯಃ ಪ್ರವಿಶಾಮ್ಯಶೂನ್ಯಂ
ಅಧ್ವರ್ಯುಣಾ ವೃತ್ತಮಿವಾಶ್ವಮೇಧಂ .. 55..

ಬಲದೇವಃ – ಅಯೇ ಅಯಂ ಗುರುಪುತ್ರೋಽಶ್ವತ್ಥಾಮೇತ ಏವಾಭಿವರ್ತತೇ .ಯ
ಏಷಃ,
ಸ್ಫುಟಿತಕಮಲಪತ್ರಸ್ಪಷ್ಟವಿಸ್ತೀರ್ಣದೃಷ್ಟೀ
ರುಚಿರಕನಕಯೂಪವ್ಯಾಯತಾಲಂಬಬಾಹುಃ .
ಸರಭಸಮಯಮುಗ್ರಂ ಕಾರ್ಮುಕಂ ಕರ್ಷಮಾಣಃ
ಸದಹನ ಇವ ಮೇರುಃ ಶೃಂಗಲಗ್ನೇಂದ್ರಚಾಪಃ .. 56..
(ತತಃ ಪ್ರವಿಶತ್ಯಶ್ವತ್ಥಾಮಾ)
ಅಶ್ವತ್ಥಾಮಾ – (ಪೂರ್ವೋಕ್ತಮೇವ ಪಠಿತ್ವಾ)ಭೋಃ !
ಸಮರಸಂರಂಭೋಭಯಬಲಜಲಧಿಸಂಗಮಸಮಯಸಮುತ್ಥಿತಶಸ್ತ್ರನಕ್ರಕೃತ್ತ-
ವಿಗ್ರಹಾಃ ಸ್ತೋಕಾವಶೇಷಾಃ ಶ್ವಾಸಾನುಬದ್ಧಮಂದಪ್ರಾಣಾಃ ಸಮರಶ್ಲಾಘಿನೋ
ರಾಜಾನಃ !
ಶೃಣ್ವಂತು ಶೃಣ್ವಂತು ಭವಂತಃ .
ಛಲಬಲದಲಿತೋರುಃ ಕೌರವೇಂದ್ರೋ ನ ಚಾಹಂ
ಶಿಥಿಲವಿಫಲಶಸ್ತ್ರಃ ಸೂತ್ಪುತ್ರಶ್ಚ ನಾಹಂ .

ಇಹ ತು ವಿಜಯಭೂಮೌ ದ್ರಷ್ಟುಮದ್ಯೋದ್ಯತಾಸ್ತ್ರಃ
ಸರಭಸಮಹಮೇಕೋ ದ್ರೋಣಾಪುತ್ರಃ ಸ್ಥಿತೋಽಸ್ಮಿ .. 57..

ಕಿಮನಯಾಮಮಾಪ್ಯಪ್ರತಿಲಾಭವಿಜಯಶ್ಲಾಘಯಾ ಸಮರಶ್ರಿಯಾ . (ಪರಿಕ್ರಮ್ಯ)
ಮಾ
ತಾವತ್ .ಮಯಿ ಗುರುನಿವಪನವ್ಯಗ್ರೇ ವಂಚಿತಃ ಕುರುತಿಲಕಭೂತಃ ಕುರುರಾಜಃ .
ಕ ಏತಚ್ಛ್ರದ್ಧಾಸ್ಯತಿ . ಕುತಃ,
ಉದ್ಯತ್ಪ್ರಾಂಜಲಯೋ ರಥದ್ವಿಪಗತಾಶ್ಚಾಪದ್ವಿತೀಯೈಃ ಕರೈರ್
ಯಸ್ಯೈಕಾದಶವಾಹಿನೀನೃಪತಯಸ್ತಿಷ್ಠಂತಿ ವಾಕ್ಯೋನ್ಮುಖಾಃ .
ಭೀಷ್ಮೋ ರಾಮಶರಾವಲೀಢಕವಚಸ್ತಾತಶ್ಚಯೋದ್ಧಾ ರಣೇ
ವ್ಯಕ್ತಂ ನಿರ್ಜಿತ ಏವ ಸೋಽಪ್ಯತಿರಥಃ ಕಾಲೇನ ದುರ್ಯೋಧನಃ .. 58..
ತತ್ ಕ್ವನುಖಲು ಗತೋ ಗಾಂಧಾರೀಪುತ್ರಃ . (ಪರಿಕ್ರಮ್ಯಾವಲೋಕ್ಯ)ಅಯೇ
ಅಯಮಭಿಹತಗಜತುರಗನರರಥಪ್ರಾಕಾರಮಧ್ಯಗತಃ ಸಮರಪಯೋಧಿಪಾರಗಃ
ಕುರುರಾಜಃ .ಯಏಷಃ,
ಮೌಲೀನಿಪಾತಚಲಕೇಶಮಯೂಖಜಾಲೈರ್
ಗಾತ್ರೈರ್ಗದಾನಿಪತನಕ್ಷತಶೋಣಿತಾರ್ದ್ರೈಃ .
ಯಾತ್ಯಸ್ತಮಸ್ತಕಶಿಲಾತಲಸನ್ನಿವಿಷ್ಟಃ
ಸಂಧ್ಯಾವಗಾಢ ಇವ ಪಶ್ಚಿಮಕಾಲಸೂರ್ಯಃ .. 59..
(ಉಪಸೃತ್ಯ)ಭೋಃ ಕುರುರಾಜ ! ಕಿಂ ಇದಂ .

ರಾಜಾ – ಗುರುಪುತ್ರ !ಫಲಮಪರಿತೋಷಸ್ಯ .
ಅಶ್ವತ್ಥಾಮಾ –ಭೋಃ ಕುರುರಾಜ !ಸತ್ಕಾರಮೂಲಮಾವರ್ಜಯಿಷ್ಯಾಮಿ .

ರಾಜಾ – ಕಿಂ ಭವಾನ್ ಕರಿಷ್ಯತಿ .

ಅಶ್ವತ್ಥಾಮಾ – ಶ್ರೂಯತಾಂ,
ಯುದ್ಧೋದ್ಯತಂ ಗರುಡಪೃಷ್ಠನಿವಿಷ್ಟದೇಹಂ
ಅಷ್ಟಾರ್ಧಭೀಮಭುಜಮುದ್ಯತಶಾರ್ಙ್ಗಚಕ್ರಂ .

ಕೃಷ್ಣಂ ಸಪಾಂಡುತನಯಂಯುಧಿ ಶಸ್ತ್ರಜಾಲೈಃ
ಸಂಕೀರ್ಣಲೇಖ್ಯಮಿವ ಚಿತ್ರಪಟಂ ಕ್ಷಿಪಾಮಿ .. 60..

ರಾಜಾ –ಮಾಮಾ ಭವಾನೇವಂ .

ಗತಂ ಧಾತ್ರ್ಯುತ್ಸಂಗೇ ಸಕಲಮಭಿಷಿಕ್ತಂ ನೃಪಕುಲಂ
ಗತಃ ಕರ್ಣಃ ಸ್ವರ್ಗಂ ನಿಪತಿತತನುಃ ಶಂತನುಸುತಃ .
ಶತಂ ಭ್ರಾತೄಣಾಂ ಮೇ ಹತಮಭಿಮುಖಂ ಸಂಯುಗಮುಖೇ
ವಯಂ ಚೈವಂಭೂತಾ ಗುರುಸುತ ಧನುರ್ಮುಂಚತು ಭವಾನ್ .. 61..

ಅಶ್ವತ್ಥಾಮಾ –ಭೋ ಕುರುರಾಜ .

ಸಂಯುಗೇ ಪಾಂಡುಪುತ್ರೇಣ ಗದಾಪಾತಕಚಗ್ರಹೇ .
ಸಮಮೂರುದ್ವಯೇನಾದ್ಯ ದರ್ಪೋಽಪಿ ಭವತೋ ಹೃತಃ .. 62..

ರಾಜಾ –ಮಾ ಮೈವಂ .ಮಾನಶರೀರಾ ರಾಜಾನಃ .ಮಾನಾರ್ಥಮೇವ ಮಯಾ
ನಿಗ್ರಹೋ
ಗೃಹೀತಃ .ಪಶ್ಯ ಗುರುಪುತ್ರ !
ಯತ್ ಕೃಷ್ಟಾ ಕರನಿಗ್ರಹಾಂಚಿತಕಚಾದ್ಯೂತೇ ತದಾ ದ್ರೌಪದೀ
ಯದ್ ಬಾಲೋಽಪಿ ಹತಸ್ತದಾ ರಣಮುಖೇ ಪುತ್ರೋಽಭಿಮನ್ಯುಃ ಪುನಃ .
ಅಕ್ಷವ್ಯಾಜಜಿತಾ ವನಂ ವನಮೃಗೈರ್ಯತ್ ಪಾಂಡವಾಃ ಸಂಶ್ರಿತಾ
ನನ್ವಲ್ಪಂ ಮಯಿ ತೈಃ ಕೃತಂ ವಿಮೃಶ ಭೋ !ದರ್ಪಾಹೃತಂ ದೀಕ್ಷಿತೈಃ .. 63..
ಅಶ್ವತ್ಥಾಮಾ –ಸರ್ವಥಾ ಕೃತಪ್ರತಿಜ್ಞೋಽಸ್ಮಿ .
ಭವತಾ ವಾತ್ಮನಾ ಚೈವ ವೀರಲೋಕೈಃ ಶಪಾಮ್ಯಹಂ .

ನಿಶಾಸಮರಮುತ್ಪಾದ್ಯ ರಣೇ ಧಕ್ಷ್ಯಾಮಿ ಪಾಂಡವಾನ್ .. 64..

ಬಲದೇವಃ –ಏತದ್ ಭವಿಷ್ಯತ್ಯುದಾಹೃತಂ ಗುರುಪುತ್ರೇಣ .

ಅಶ್ವತ್ಥಾಮಾ ಹಲಾಯುಧೋಽತ್ರಭವಾನ್ .

ಧೃತರಾಷ್ಟ್ರಃ –ಹಂತ ಸಾಕ್ಷಿಮತೀ ಖಲು ವಂಚನಾ .

ಅಶ್ವತ್ಥಾಮಾ –ದುರ್ಜಯ !ಇತಸ್ತಾವತ್ .

ಪಿತೃವಿಕ್ರಮದಾಯಾದ್ಯೇ ರಾಜ್ಯೇ ಭುಜಬಲಾರ್ಜಿತೇ .
ವಿನಾಭಿಷೇಕಂ ರಾಜಾ ತ್ವಂ ವಿಪ್ರೋಕ್ತೈರ್ವಚನೈರ್ಭವ .. 65..

ರಾಜಾ –ಹಂತ ಕೃತಂ ಮೇ ಹೃದಯಾನುಜ್ಞಾತಂ .ಪರಿತ್ಯಜಂತಿ ಮೇ
ಪ್ರಾಣಾಃ .ಇಮೇಽತ್ರಭವಂತಃ ಶಂತನುಪ್ರಭೃತಯೋ ಮೇ ಪಿತೃಪಿತಾಮಹಾಃ .
ಏತತ್ ಕರ್ಣಮಗ್ರತಃ ಕೃತ್ವಾ ಸಮುತ್ಥಿತಂ ಭ್ರಾತೃಶತಂ .

ಅಯಮಪ್ಯೈರಾವತಶಿರೋವಿಷಕ್ತಃ ಕಾಕಪಕ್ಷಧರೋಮಹೇಂದ್ರಕರತಲಮವಲಂಬ್ಯ
ಕ್ರುದ್ಧೋಽಭಿಭಾಷತೇ ಮಾಮಭಿಮನ್ಯುಃ .ಇಮಾ ಉರ್ವಶ್ಯಾದಯೋಽಪ್ಸರಸೋ
ಮಾಮಭಿಗತಾಃ . ಇಮೇ ಮೂರ್ತಿಮಂತೋ ಮಹಾರ್ಣವಾಃ . ಏತಾ
ಗಂಗಾಪ್ರಭೃತಯೋ
ಮಹಾನದ್ಯಃ . ಏಷ ಸಹಸ್ರಹಂಸಪ್ರಯುಕ್ತೋ ಮಾಂ ನೇತುಂ ವೀರವಾಹೀ
ವಿಮಾನಃ ಕಾಲೇನ
ಪ್ರೇಷಿತಃ .ಅಯಮಯಮಾಗಚ್ಛಾಮಿ . (ಸ್ವರ್ಗಂ ಗತಃ)
(ಯವನಿಕಾಸ್ತರಣಂ ಕರೋತಿ)
ಧೃತರಾಷ್ಟ್ರಃ –
ಯಾಮ್ಯೇಷ ಸಜ್ಜನಧನಾನಿ ತಪೋವನಾನಿ
ಪುತ್ರಪ್ರಣಾಶವಿಫಲಂ ಹಿ ಧಿಗಸ್ತು ರಾಜ್ಯಂ .

ಅಶ್ವತ್ಥಾಮಾ –

ಯಾತೋಽದ್ಯ ಸೌಪ್ತಿಕವಧೋದ್ಯತಬಾಣಪಾಣಿಃ

ಗಾಂ ಪಾತು ನೋ ನರಪತಿಃ ಶಮಿತಾರಿಪಕ್ಷಃ .. 66..
(ನಿಷ್ಕ್ರಾಂತಾಃ ಸರ್ವೇ)
ಊರುಭಂಗಮವಸಿತಂ .

ಶುಭಂ ಭೂಯಾತ್ .

Encoded and proofread by Arun questions.sanskrit@gmail.com

Urubhangam by Bhasa

pdf was typeset on March 24, 2024

Please send corrections to sanskrit@cheerful.com

Urubhanga.pdf 17


	Document Information
	Document Text
	Document Credits

